
అవధానిగారు బల్లదగ్గిర కూచుని జోడుకేసి పరిశీలనగా చూస్తూండగా, 

కొడుకు - అదేమిటి, నాన్నా! 

అ - జోడులో టోపీపడ్డాను, ఉండరా!  

కొ - కాలి జోడులోనా? కాలిదగ్గిరికి టోపీ ఎల్లా వచ్చింది నాన్నా!

అ - అబ్బ ! కంటిజోడులోరా. టోపీ అంటే దండగ! 

కొ - అమ్మినాయన ఎవరూ? 

అ - నా స్నేహితుడే. 

కొ - అయితే, దగా ఎందుకుంటుందీ? 

అ - అందుకనే ఉంటుంది. నేను తన్ని నలుగురిలోనూ యాగీ చెయ్యలేనుగదా, తన రహస్యం అల్లానే ఉంటుందిగదా, అని 12 రూపాయలదానికి 21 పుచ్చుగున్నాడు.  

కొ - ఖరీదు కాయితంమీద వేసిచ్చాడా? 

అ - ఆ ఇదుగో.

కొ - దీనిమీద 12 రూపాయలనే ఉంది. 

అ - (జోడూ తీసేసి చూసి) అవున్రోయి. జోడెట్టుగుని 12 కేసి చూస్తే 21 లాగ కనిపించే జోడిచ్చాడు, మాట్టాడకుండా, దాంతో చూసి నేనిచ్చేశాను.

దీక్షితులు - ఎమోయ్, రాంభొట్లూ! ఏమిటామూట? 

రాం - మినుములు, 

దీ - ఎల్లా? 

రాం - ఎరగవు గావును, పంతులుగా రింట్లో దశదానాలు. 

దీ - ఎవరూ, పాపం! 

రాం - మగపిల్లాడే. ఈ పాటికి పీటలమీంచి లేస్తారు. 

సూరయ్య - విన్నావా, నారయ్యా! మన ప్రజాపతి చదువుకున్నవాడనికూడా తేలింది. వాడికి మొదట లక్ష్మీ ప్రసన్నం. ఇప్పుడు సరస్వతీ ప్రసన్నం.

నా - ఆగాడు. (అని ఆలోచిస్తూ) మొదట వాడికి లక్ష్మి వచ్చి కనపడింది. ఒప్పుగున్నాను. తరవాత. సరస్వతివచ్చి కనపడిందా, ఓ, అదీ బాగానే ఉంది. 

సూ - ఏమిట్రా ఆ ఆలోచనా, ఆ సందేహమూనూ? 

నా - ఏమిటంటావా? లక్ష్మికి చేతులో ఉంటుంది తామర. సరస్వతి మొగుడు తామరలోంచి పుట్టాడు. మన ప్రజాపతిలోంచే తామర పుట్టింది. వీణ్ణి మెచ్చుగోడానికి వచ్చి వాళ్ళిద్దరూ ఎప్పుడో ఒకప్పుడు కనపడడం సబబుగానే ఉంది.

పదిహేను రోజులక్రితం తనదగ్గిర మందు పట్టిగెళ్ళి మళ్ళీ ఐపూమచ్చా లేకుండాపోయిన పున్నయ్య తనకొట్టు దాటి రోడ్డు మీద నక్కినక్కి పోతూండగా కనిపెట్టి ఎల్లానేనా వాడిదగ్గర కొంత లాగలేకపోయామే అనేబాధ దాచుగుని పైకినవ్వుతూ, 


వైద్యుడు - ఏమండోయ్, పున్నయ్యగారూ! రండి, కనపడ్డం మానేశారే!

భమిడిపాటి కామేశ్వరరావు రచనలు - 1

		 ఈ పేజీలో చివరి మార్పు 24 జూన్ 2020న 08:23కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

